
Gleðileg jól! 
 

http://hateigsskoli.is 
 

Frá skólastjóra 
 
Ágætu lesendur 
 

„Bráðum koma blessuð jólin“ er setning úr skemmtilegum 
jólasöng sem skýtur oft upp í hugann á aðventunni. Þegar 
við segjum „blessuð“ þá er það kristin blessun því að 
hugtakið er trúarlegt.  Jólin eru trúarleg hátíð kristinna 
manna en það merkilega er að hugtakið „jól“ er heiðið.  
Heiðnir norrænir menn héldu hátíð á þessum árstíma og 
kölluðu jól en Rómverjar til forna héldu einnig hátíð á 
þessum tíma eða dagana 17. til 23. desember. Þegar 
kristni varð ríkistrú hjá Rómverjum undir stjórn 
Konstantínusar árið 324 þá yfirtók kirkjan forna helgidaga 
og með tímanum festist 25. desember sem fæðingardagur 
Jesú. Það má því halda því fram með nokkrum rétti að allir, 
sama hverrar trúar þeir eru eða hafa enga trú, ættu að geta 
fagnað á þessum árstíma og þá hver eftir sínum sið heima 
hjá sér. Í skólanum mættum við sjálfsagt reyna að gera 
hátíðina að almennari fögnuði en við gerum, ásamt því að 
tengja við hina kristnu arfleifð sem þorri þjóðarinnar 
aðhyllist. Í tilmælum mennta- og menningarmála-
ráðuneytisins frá því í apríl í vor segir: Heimsóknir í kirkjur í 
tengslum við stórhátíðir kristninnar telst hluti af fræðslu um 
trúarhátíðir og menningararfleifð þjóðarinnar. Fögnuðurinn 
sem allir undir sólinni á norðurhveli jarðar finna til er yfir því 
að sólin hækkar á lofti. 
 

Okkur þykir sólin dásamleg hér á norðurhjaranum enda 
segir Hannes Hafstein í ljóði sínu;   
„Blessuð sólin elskar allt,  
allt með kossi vekur;  
haginn grænn og hjarnið kalt,  
hennar ástum tekur.“  
 

Við höfum því fulla ástæðu til að fagna og gerum það bæði 
með líkama og sál, með huga og hönd og við hlúum að, 
gefum og elskum. Jólin eru eins og umferðarljós því að ef 
við hefðum þau ekki þá myndum við kannski bara ekki 
stoppa til að hugsa um það sem skiptir máli sem er sjálft 
lífsljósið sem logar innra með okkur öllum. Ljósið sem við 
þurfum að bera í hús hvert hjá öðru, ljósið sem tendrar 

hjartahlýjuna og gleðina í brjóstum okkar.  Það er fyndið og 
skemmtilegt að umferðarljós eru annars vegar með grænt ljós 
og hins vegar rautt ljós sem eru litir jólanna.  Á milli þeirra er 
gula ljósið sem er andartakið á milli þess að vera kyrr og 
leggja af stað. Gulur er litur sólarinnar. Gulur er þá kannski 
litur andartaksins þar sem jólin krefja okkur um að vera tilbúin 
til að leggja af stað en hugsa, vera varkár en tilbúin að stefna 
út vorið á grænu ljósi. 
 

Ég óska öllum innilega gleðilegra jóla, 
 

Ásgeir Beinteinsson 
skólastjóri Háteigsskóla 

 
Framkvæmdir á lóð skólans 
 

Vegna mikillar aðsóknar í Halastjörnuna, lengda viðveru yngri 
nemenda, verða sett tvö samtengd hús á lóð skólans. Húsin 
munu standa í horninu á bak við hólinn. Búið er að afgirða 
vinnusvæðið vegna uppsetningarinnar, en gert er ráð fyrir að 
þessi vinna standi fram undir janúarlok. Hólnum verður breytt, 
en hann á enn að geta þjónað sínum tilgangi áfram sem 
leiksvæði. Mikilvægt er að foreldrar brýni börn sín til að sýna 
varkárni á meðan vinnunni stendur. Það er stranglega að fara 
inn fyrir girðinguna og leika sér. 

Skipulag yfir hátíðirnar 
 

Á öftustu síðu Háteigs má sjá skipulag skólastarfs og jólaleyfis 
fram til 3. janúar 2014.  

 
Jólamyndir 
 

Nemendur  
3. bekkjar  
sáu um  
myndskreytinguna  
í þessu blaði. 

Juledigte i 8. klasse 
Nemendur í 8. bekk sömdu jólaljóð í dönskutíma. Jólaljóðin 
skrifuðu þeir á jólakúlur og hengdu upp á jólatré sem þeir 
bjuggu til. Hér er sýnishorn: 
 

J U L E S N E 
Julen er enorm. 

Uglen er hvid. 

Lytter til julemusik. 

Elmar er julemand. 

Sneen er fantastisk. 

Nyder julen.  

Evig jul. 

     Kjartan og Elmar  
  

J U L E T R Æ 
Julen kommer, julen går 

Under juletræet er gaver 

Lysene skinner klart 

Englen synger julesang 

Træet står i stuen 

Rudolf kommer med gaver 

Æblet er godt 

     Jóhanna og Jakobína  

Jólasaga 
Einu sinni var stelpa. Hún hlakkaði mikið til jólanna. Þau 
voru alveg að koma. Það voru tíu sekúndur í jólin, en allt í 
einu stöðvuðust allar klukkur bæjarins og jólin komu þá 
ekki alveg strax. Stelpan varð rosalega leið. En svo herti 
hún sig upp og fór niður í bæ. Hún dreifði nammi til allra og 
sagði, „gleðileg jól“ við hverja einustu manneskju sem hún 
sá. Þá komust allir í jólaskap. Allir fóru heim og héldu jólin. 
Næsta dag byrjuðu allar klukkurnar að virka aftur en 
enginn veit af hverju klukkurnar stoppuðu né af hverju þær 
byrjuð aftur, nema stelpan. Andi jólanna hafði komið til 
hennar. Hann hafði stöðvað tímann af því að það var 
enginn í jólaskapi nema stelpan. Og hann sagði henni að 
fara út í bæ og dreifa jólagleði. Og það gerði hún. Þetta 
voru bestu jól sem hún hafði lifað. 

Anna Soffía Hauksdóttir, 4. bekk 

Tré í 3. bekk 
Nemendur í 3. bekk hafa verið að vinna með tré út frá 
ýmsum sjónarhornum. Þeir komu með marga skemmtilega 
hluti úr tré að heiman og héldu sýningu á þeim. Einnig 
bjuggu þeir til bækur með fróðleik um tré og í þeim voru 
einnig sögur: 
 
Grenitréð 
Einu sinni var lítill strákur sem gróðursetti lítið fræ. Fræið 
óx og varð að grenitré. Strákurinn óx líka og þegar þau 
urðu stór skreytti strákurinn tréð með jólaskrauti. 
Kristófer Óli Arnarsson 
 
Fallega tréð 
Einu sinni var tré sem var í skógi og skógurinn var 
höggvinn niður nema tréð. Það slapp og varð að stóru, 
fallegu tré. Margir komu til að gleðjast hjá trénu. 

Matthías Hjörtur Mörtuson 

Stóra tréð 
Einu sinni var tré sem vildi 
stækka. Þá kom vinur og 
hjálpaði trénu. Vinurinn gaf 
trénu vatn og sólin brosti til 
trésins. Eftir nokkra daga fór 
tréð að stækka og varð 
hamingjusamt. 

Phanu Prueangwicha 
 
Saga af tré 
Einu sinni var tré. Í trénu 
bjuggu mýs, lirfur og fuglar. 
Fuglarnir vildu éta lirfurnar 
sem flúðu út um allt. Þær voru inni í trénu, á greinunum og í 
krónunni. Fuglarnir áttu mörg hreiður í trjákrónunni. Þegar 
lirfurnar komu úr holunum urðu þær stundum hádegismatur en 
aðrar urðu falleg fiðrildi. 

Gunnlaugur Jón Briem 
 
Einmana tré 
Einu sinni var tré og það var lítið og einmana. Einn daginn þá 
komu litlir krakkar. Ó, hvað tréð var ánægt og krakkarnir 
klifruðu og fengu sér epli. Næsta dag þá komu fleiri krakkar og 
klifruðu og fengu sér epli. Næsta dag var haldin veisla og allir 
klifruðu og fengu sér epli. 

       Ísak Einir Magnússon 
 
Tréð hennar Ölmu 
Einu sinni var telpa. Hún 
hét Alma. Einu sinni þegar 
hún var á leið í skólann fór 
hún krókaleið. Svo mætti 
henni stórkostleg sjón. 
Hún sá lítinn græðling rétt 
að byrja að vaxa. Alma 
hellti úr vatnsbrúsanum 
sínum yfir græðlinginn. Og 
þannig hélt hún áfram. 
Þegar græðlingurinn var 

búinn að fá vatn úr brúsanum hennar Ölmu í eina viku kom 
dómsmálaráðherrann og sagði að það gengi ekki að tréð væri 
svona við vegkantinn. Svo hún fór með litla tréð í húsið sitt. 
Fyrst vildu foreldrar hennar ekki hafa það í húsinu en svo gekk 
allt eins og í draumi. En tréð fór að vaxa og vaxa. Svo var eitt 
vandamál. Allt húsið var eitt herbergi með engu klósetti og eitt 
hornið var eldhúsið, annað hornið var hjónarúmið og síðasta 
hornið var rúmið hennar Ölmu og í miðjunni var tréð. Stóra 
vandamálið var að tréð tók svo mikið pláss þannig að 
fjölskylda hennar þurfti að sofa úti, en sem betur fer var mjög 
heitt. Eitt sumarkvöld kom næturgalinn og söng svo Alma 
sofnaði. Næsta dag brá Ölmu þegar hún horfði á tréð sitt. Það 
var ávaxtatré, risastórt eplatré. Alma litla hljóp út í garð til að 
sýna mömmu sinni og pabba. Þegar hún kom aftur voru 8 
dómsmálaráðherrar, 6 venjulegir dómarar og þvílíkur 
mannfjöldi með myndavélar og peninga til að kaupa epli. 
Tíminn leið og það var að koma vetur. Þá tók fólkið til 
handanna og byrjaði að búa til nýtt hús handa Ölmu og 
mömmu hennar og pabba, því að eins og þið vitið þá er kalt 
að sofa úti um veturinn.            Álfheiður Andradóttir 

Minningargjöf 
 

Nemendur sem útskrifuðust úr Æfingaskólanum vorið 1994 
færðu gamla skólanum sínum góðar gjafir þriðjudaginn 26. 
nóvember. Æsa Guðrún Bjarnadóttir fulltrúi nemenda-
hópsins afhenti okkur lestrarbækur í ensku og vegleg 
vísindarit til minningar um Svandísi Ólafsdóttur dönsku-
kennara og Jacqueline Þ. Friðriksdóttur enskukennara. 
Bækurnar eru nú hluti af safnkosti skólans og sérmerktar 
sem minningargjafir um kennarana. 
 

Það er þakkarvert að nemendur sem útskrifuðust 1994 
skyldu hugsa til þessara tveggja kennara skólans í 
tengslum við andlát þeirra og færa skólanum 
minningargjöf. Það er einnig viðeigandi þar sem báðir 
þessir kennarar voru afar farsælir í störfum sínum og báru 
ætíð umhyggju fyrir nemendum sínum sem hefur sannast 
nú þegar þeirra er hlýlega minnst eftir andlát þeirra. 
 

Skólinn færir árgangi 1994 innilegar og kærar þakkir fyrir 
gjöfina og býður þá velkomna í heimsókn á 20 ára 
útskriftarafmæli þeirra vorið 2014. 

 

Ljóðagerð í 9. bekk 
Nemendur 9. bekkjar hafa verið í ljóðagerð í haust. 
Verkefnið fór þannig fram að þeir byrjuðu fyrst á að taka 
ljósmyndir og síðan voru myndirnar notaðar sem kveikjur 
að ljóðum. Nú er er verið að koma saman ljóðabók með 
ljóðum allra nemendanna, en hér er sýnishorn: 

 
Stúlkan í skóginum 
 

Stúlkan gengur eftir molduga veginum í dimma skóginum. 
Hún fer þangað í hverri viku til að flýja heiminn. 

Hún gerir það því móðir hennar dó þegar hún var aðeins 
barn 

En það sem enginn veit er að móðir hennar var drepin 
Af stúlkunni sem gengur nú í dimma skóginum. 

Steinn Logi Björnsson 
 

Kindin í hrauninu 
 

Kindin á Hrauni 
fór út í laumi 

og eins og í draumi 
var hún horfin í hraunið. 

 

Fólk fór að leita 
á milli sveita og geita 

allt liðið mætti 
en að lokum það hætti. 

 

En fólkið ei vissi 
um þann missi 

að kindin var horfin í annan heim 
ofar en okkar geim. 

 

Fólkið sem gengur hrauninu á 
finnst það ofsótt vera þá 

er jarmar hún sitt lag 
og það heyrist enn í dag. 

 

     María Ása Auðunsdóttir    . 
 

Þegar vorar sálir líða frá líkama 
 

- Munu þær renna í haf heimsins 
og sameinast þar sem friður og kyrrð ræður ríkjum 
og loksins eignast það frelsi sem dauðlegur líkami vor 
þráði svo lengi ? 

- Eða munum við vafra um ganga milli lífa og dauða 
og aldrei finna ró fyrr en við hörfum inní tóm 
tilfinningaleysis ? 

- Eða munum við að lokum falla í djúpan svefn  
með bros á vör ?  

Halldóra Líney Finnsdóttir 
 

Spóinn 
 

Á vorin hann kemur 
Á haustin hann fer 
Hann sparkar burt snjóinn 
Vinur okkar spóinn 
 

     Jón Freyr Eyþórsson 
 

Tíminn líður. 
 

Sumarið sefur vært,  Það er ekki lengur beðið, 
sólin skein skært  haustið er liðið. 
Laufin koma og fara.  Skýin fara fyrir. 
Ég bíð til vonar og vara.  Veturinn tekur yfir. 
 

Sumarið sest niður,  Túlípanar vakna, 
haustið kítlar þig.  vorið kemur. 
Vindurinn gerir kliður.  Ég er hætt að sakna, 
Veturinn vekur mig.  þess blíða veðurs. 
 

Hættu að bíða, 
tímarnir líða. 
Njóttu þess betur. 
Þú veist þú getur. 
 

     Jóna Gréta Hilmarsdóttir 
 

Samskiptavandar 
 

Netið fjarar út 
Ég veit ei hvað skal gera 
Ég er frekar niðurlút 
Og þunga byrði þarf nú bera 
 

Ég þá brátt bægist 
Instagram þarf varast 
Niðurhalið hægist 
Miðlarnir farast 
 

Facebook ei blekkist 
Tumblr í eintómum þokum 
Heimurinn eins og hann þekkist 
Líður brátt að lokum 
 

    Þórhildur Bryndís  
      Guðmundsdóttir 

3. bekkingar í skemmtiferð 
Við í í 3. bekk fórum í skemmtiferð í Húsdýragarðinn. Lagt 
var af stað fótgangandi snemma dags. Þegar í garðinn 
kom fóru allir í fínu hringekjuna en við hliðina á henni hafði 
einn af jólasveinunum lagt vagninum sínum sem var 
skínandi fallegur og vel skreyttur. Við fórum síðan og 
hittum Sólu, sem er systir jólasveinanna, og hún sagði 
okkur frá ýmsu áhugaverðu. Þá fórum við og fengum að 
heyra í jólakettinum. Sá var frekar skapstyggur eftir 
hljóðunum að dæma. Að lokum fengum við okkur 
hádegishressingu og í eftirrétt var kakó og þessar líka fínu 
smákökur. Allir nutu dagsins, veðurblíðan ver einstök, og 
síðan var skokkað létt og lipurlega heim í skóla aftur. 

Helena Pálsdóttir, kennari 

 

Jólasveinarnir 
Einu sinni voru þrettán bræður. Þeir voru synir Grýlu og 
Leppalúða. Þeir áttu líka kött. Einn daginn urðu bræðurnir 
svangir. Þeir fóru til Grýlu, móður sinnar, og sögðu, 
„mamma, við erum svangir. Getur þú gefið okkur mat?“ 
Grýla svaraði með illri röddu, „nei, við eigum engan mat.“ 
Bræðurnir vissu að það voru jól, þannig að þeir drifu sig í 
næsta bæ, því þar var nægur matur handa þeim öllum. 
Þeir stálu mat frá öllu fólkinu í bænum. Bráðlega höfðu 
þessar fréttir heyrst um allt landið. Fólk byrjaði að kalla 
þessa bræður 
jólasveina og köttinn 
þeirra jólaköttinn. 
Síðan urðu Grýla og 
Leppalúði svöng svo 
að Grýla fór í næsta 
bæ til að ræna öllum 
óþekku krökkunum og 
sjóða þau í stóra 
pottinum sínum. 
Jólasveinarnir sömdu 
við Grýlu um að hún 
hætti að borða börn 
og þeir hættu að 
stela. 
Jólasveinarnir byrjuðu að gefa börnunum gjafir og ef börnin 
voru óþekk fengu þau kartöflur. 

Embla Marie Ragnarsdóttir, 4. bekk 

 
 

 
 

Julefrokost  
Það er hefð fyrir því í 
Háteigsskóla að 10. bekkur 
blási til veislu að dönskum 
sið rétt fyrir jólin og bjóði 
foreldrum/-forráðamönnum 
og öðrum ættingjum. 
Nemendur bjóða upp á allar 
þær helstu kræsingar sem 
eru á borðum Dana fyrir 
jólin, svo sem síld, 
kjötbollur, lifrakæfu o.fl. og 
einnig eru skemmtiatriði frá 
nemendum þar sem allt fer 
fram á dönsku. Nemendur 
sjá um allan undirbúning með aðstoð dönsku-, umsjónar- og 
heimilisfræðikennara. Þeir útbúa matinn, skreyta salinn, sjá 
um skemmtiatriði, fá styrki frá fyrirtækjum og svo mætti lengi 
telja. Nemendur reyna að fá sem mest gefins, bæði matvæli 
og happdrættisvinninga en þetta er fjáröflun fyrir vorferð. 
Nemendur vilja nota tækifærið og þakka þeim fyrirtækjum og 
aðilum sem styrktu þetta verkefni kærlega fyrir stuðninginn. 
Það var gaman að sjá fjölskyldur samankomnar í skólann og 
eiga með þeim notalega stund og fá smá innsýn inn í danska 
menningu. Dönskukennarinn var afar stoltur af nemendum 
sínum eftir kvöldið, þeir sýndu frumkvæði, samvinnu og 
sjálfstæði og það má með sanni segja að Julefrokost hafi 
tekist vel í ár.  

Erla Súsanna Þórisdóttir, kennari 
 

Spurningameistarar unglingastigs Háteigsskóla 
Miðvikudaginn 11. desember fór fram lokakeppnin um titilinn 
Spurningameistarar Háteigsskóla 2013-2014. Fjögur lið 
kepptu í undanúrslitum en sigurliðin tvö kepptu svo til úrslita. 
Spurningameistarar Háteigsskóla 2013-14 eru: 
Sigurlaug Birna Guðmundsdóttir, Una María Magnúsdóttir, 
Vera Björg Rögnvaldsdóttir og Helena Björk Bjarkadóttir. 
Í öðru sæti voru: Hallgrímur Kjartansson, Kristján Albert 
Kristinsson og Þorsteinn Davíð Stefánsson.  
Sérstaklega ánægjulegt var að í undanúrslitum mættust tvö 
stúlknalið og tvö piltalið og í úrslitakeppninni voru stúlknalið og 
piltalið þannig að algjört kynjajafnræði ríkti í keppninni.  
Við þökkum öllum keppendum fyrir drengilega og góða 
keppni.     

Helgi Baldursson, kennari 
 
 

 

 

Starfsemi Háteigsskóla 19. desember 2013 - 3. janúar 2014 

  19. des. 20. des. 21. des.-   1. jan. 2. jan.  3. jan. 

1. - 4. 
bekkur 

Viðvera kl. 10:10 – 13:40 
Dagskrá í sal kl. 12:20 

Viðvera kl. 11:30 – 13:40 
Jólatré kl. 12 

Jólafrí 
Halastjarnan verður opin 

alla virka daga. 

 
Starfsdagur  

Samkvæmt 
stundatöflu 

5. - 7. 
bekkur 

Viðvera kl. 9:10 – 12:30 
Dagskrá í sal kl. 10:30 

Viðvera kl. 10 – 12 
Jólatré kl. 11 

 

Jólafrí 
 

 

Starfsdagur 
 

Samkvæmt 
stundatöflu 

8. - 10. 
bekkur 

Viðvera kl. 10 – 13 
Valverkefni 

Kl. 8:45 í skóla 
Kirkja kl. 9 

Jólastund í skóla til kl. 11 

Jólafrí 
 

 

Starfsdagur 
 

Samkvæmt 
stundatöflu 

          Spakmæli mánaðarins:           
Sjómaðurinn biður ekki um meðbyr. 

Hann lærir að sigla. 
 


